
Тӑвар 

 

Кам ман ҫумра,кампа эп калаҫатӑп, 

Кампа чӗрем ӑшне кӗрсе тухатӑп, 

Курма, епле вӑл тӑрмашса ӗҫленине, 

Тымарӗсен пӑрӑхӗ тӑрӑх 

       хӑй хӑватне чуптарнине. 

 

Миҫе ҫӗр-пин, миҫе мӗльюн тымарлӑ эсӗ, 

Ҫавна эс ху пӗлетӗн-ши, чӗрем? 

Пӗлместӗн. 

Акӑ эпӗ те пӗлместӗп, 

       миҫе чӗре мана вулать, тӑнлать, 

Ман сӑввӑм-юррӑмсен хавалӗпе 

      миҫе чӗре ҫулҫӳреве тухать 

      эп ҫитсе курнӑ хутлӑха, 

Ман куҫӑм-пуҫӑм 

Сӑнарланӑ ырлӑха курма-туйма... 

 

Миҫе этем ҫырма пуҫлать 

       сулмаклӑ юрӑ-кӗвӗ-сӑвӑ? – 

Сӑмах – ҫурта е ҫу, е ӑвӑ... 

 

Чӗре ыйтни – 

       юн пӗрчисен сикки: 

Ачи-пӑчи – ашшӗ-амӑшӗнчен 

       йӑпӑлтатса, 

             тархасласа, 

                  кутӑнланса 

Мӗн кирлине пама ыйтни. 

Мӗскер памаллине чӗре пӗлет, 

Мӗн чухлӗ кирлӗ? – ҫавӑн чухлӗ валеҫет. 

 

Ман ӑшӑмран – ман юнӑм пӗрчисем 

      тӗртсе кӑларнӑ тар, куҫҫуль – 

Сӗтел ҫинчи хута йывӑрлатать. 

Ман шурӑ хутӑм – шухӑшсен ани. 

Акни шӑтса тухать, аталанать, 

      ӗҫ-хӗлӗмӗн хампарӗ-пӳлмине 

                   пуянлатать... 

Кӗнекеме кӗрсе тухакана 

      апат лартать – ӑш кантарать, 

      а тен, чыхӑнтарать... 



 

Кӑна пӗлме мана та, чӗреме те кирлӗ мар. 

Апат – тӑварсӑр тутлӑ мар. 

Пур апатра та – тарпа юн, куҫҫуль тути. 

Чун панӑ вашават, 

Чун панӑ тарават ҫути. 

